
ՀՀ ՊԵՏԱԿԱՆ ԿԱՌԱՎԱՐՄԱՆ 

ՄԱՐՄԻՆՆԵՐԻՆ (ԸՍՏ ՑՈՒՑԱԿԻ)

                    Հարգելի գործընկերներ
Հայտնում ենք, որ ՀՀ կառավարության 08/02/2018թ. N 104-Ն որոշմամբ (ուժի մեջ է մտել 03/03/2018թ.) փոփոխություններ և լրացումներ են կատարվել ՀՀ կառավարության 04/05/2017թ. N 526-Ն որոշմամբ հաստատված «Գնումների գործընթացի կազմակերպման» կարգում (այսուհետ՝ կարգ):

Մասնավորապես նշված որոշմամբ.

· մինչև 70 մլն. դրամ, «Գնումների մասին» ՀՀ օրենքի 15-րդ հոդվածի 6-րդ մասի, ինչպես նաև հրատապության հիմքով մեկ անձից գնումների կատարման դեպքում հանվել է մասնակիցների կողմից հայտի ապահովում ներկայացնելու պահանջը: 
Եթե տվյալ ընթացակարգի շրջանակում գնվելիք ապրանքի, աշխատանքի կամ ծառայության նախահաշվային գինը գերազանցում է գնումների բազային միավորի յոթանասունապատիկը, ապա  հայտի ապա​հովումը ներկայացվում է բանկային երաշխիքի կամ կանխիկ փողի ձևով, որի չափը հավասար է մասնակցի գնային առաջարկի հինգ տոկոսին: Ընդ որում, եթե մասնակիցը հայտի ապահովումը ներկայացրել է իր գնային առաջարկի 5 տոկոսից ավելի, ապա հայտը համարվում է հրավերի պահանջներին բավարարող և ենթակա չէ մերժման: 
Նշված որոշմամբ սահմանվել է նաև, որ եթե մասնակցի կողմից մի քանի չափաբաժիններով ներկայացված գնային առաջարկների հանրագումարը գերազանցում է գնումների բազային միավորի յոթանասունա​պատիկը, սակայն ըստ առանձին չափաբաժինների ներկայացված գնային առաջարկները չեն գերազանցում այդ չափը, ապա հայտի ապահովում չի ներկայացվում:
· նախատեսվել է դրույթ, որի համաձայն՝ կնքվելիք պայմանագրով ապրանքի մատակարարման ժամկետը, իսկ փուլային մատակարարման դեպքում` առաջին փուլի մատակարարման ժամկետը, պետք է սահմանվի առնվազն 20 օրացուցային օր, որի հաշվարկը կատարվում է պայմանագրով նախատեսված կողմերի իրավունքների և պարտականությունների կատարման պայմանն ուժի մեջ մտնելու օրը, բացառությամբ այն դեպքի, երբ ընտրված մասնակիցը համաձայնում է ապրանքը մատակարարել ավելի կարճ ժամկետում: Սույն պայմանը չի կիրառվում մեկ անձից գնման ձևի կիրառման դեպքում:
· սահմանվել են գնահատող հանձնաժողովների կողմից մասնակիցների հայտերի գնահատման և հաղթողների որոշման գործընթացների իրականացման առավելագույն ժամկետներ: Մասնավորապես՝ նախատեսվել է, որ հայտերի գնահատումն իրականացվելու է դրանց ներկայացման վերջնաժամկետը լրանալու օրվանից հաշված մինչև հինգ, իսկ առաջին տեղը զբաղեցրած մասնակցի ներկայացրած փաստաթղթերի գնահատումը` դրանք ներկայացվելու օրվանից հաշված մինչև տաս աշխատանքային օրվա ընթացքում: Եթե գնման ընթացակարգի չափաբաժինների քանակը գերազանցում է յոթանասունհինգ չափաբաժինը, ապա հայտերի գնահատումն իրականացվելու է դրանց ներկայացման վերջնաժամկետը լրանալու օրվանից հաշված մինչև տասներկու, իսկ առաջին տեղը զբաղեցրած մասնակցի ներկայացրած փաստաթղթերի գնահատումը` դրանք ներկայացվելու օրվանից հաշված մինչև տասնյոթ աշխատանքային օրվա ընթացքում:
· հստակեցվել են գնումների մասին ՀՀ նոր օրենսդրության կիրարկման արդյունքում ի հայտ եկած` տարաբնույթ մեկնաբանության տեղիք տվող կարգավորումները, որոնք հիմնականում կրում էին տեխնիկական բնույթ: Մասնավորապես՝
· պատասխանատու ստորաբաժանման կողմից գնման առարկայի հայտը կազմելիս և հաստատելիս՝ ապրանքների գնման դեպքում նշվում է նաև առաջին տեղը զբաղեցրած մասնակցի կողմից առաջարկվող ապրանքային նշանի, արտադրողի  վերաբերյալ տեղեկա​տվության ներկայացման անհրաժեշտությունը, իսկ պայմանագրի կատարման փուլում համապատասխանության սերտիֆիկատի ներկայացման անհրաժեշտությունը, եթե դրանք կիրառելի են տվյալ ապրանքի համար: Ընդ որում, պայմանագրի կատարման փուլում այն կնքած մասնակցից ծագման երկրի սերտիֆիկատ չի պահանջվում:
Եթե պատասխանատու ստորաբաժանման կողմից գնման հայտով չի ներկայացվում առաջին տեղը զբաղեցրած մասնակցի կողմից առաջարկվող ապրանքային նշանի, արտադրողի  վերաբերյալ տեղեկա​տվության ներկայացման անհրաժեշտությունը, ապա հրավերով նույնպես չի սահմանվում այդ տեղեկատվությունը մասնակիցների կողմից ներկայացնելու պահանջ, 
· մասնագիտական վերապատրաստման ծառայությունների գնման դեպքում հրավերով կարող է սահմանվել «Աշխատանքային ռեսուրսներ» որակավորման չափանիշի մասով մասնակցին ներկայացվող պահանջներ՝ ներառյալ դրանց հիմնավորման նպատակով մասնակիցներից պահանջվող փաստաթղթերի և տեղեկությունների ցանկը,
· կարգի 23-րդ կետի 5-րդ ենթակետի «գ» պարբերությունում երեսունօրյա ժամկետը փոխարինվել է քառասունօրյա ժամկետով,
· մասնակիցների գնային առաջարկների գնահատումն ու համեմատումն իրականաց​վում են առանց ավելացված արժեքի գումարի հաշվարկման: Ընդ որում, մասնակցի հայտը ենթակա չէ մերժման, եթե`
ա. գնային առաջարկի արժեք և ավելացված արժեքի հարկ սյունակները լրացված են միայն թվերով, իսկ ընդհանուր գնի սյունակը` և տառերով և թվերով կամ միայն տառերով,
բ. գնային առաջարկի արժեք և ավելացված արժեքի հարկ սյունակներում տառերով կամ թվերով նշված գումարների միջև առկա է անհամապատասխանություն, սակայն տառերով կամ թվերով նշված գումարներից որևէ մեկի հանրագումարը համապատասխանում է ընդհանուր գնի սյունակում տառերով նշված գումարին,
գ. մասնակցի գնային առաջարկում չափաբաժնի համարը սխալ է նշված, սակայն գնման առարկայի անվանումը ճիշտ է լրացված, 

· հանվել է մասնակիցների կողմից հայտով ներկայացվող փաստաթղթերը էլեկտրոնային թվային ստորագրությամբ հաստատվելու դեպքում այդ ստորագրության արտատպումը փաստաթղթերի վրա տեսանելի լինելու պահանջը,

· սահմանվել է, որ եթե մասնակիցը «Գնումների մասին» ՀՀ օրենքի 6-րդ հոդվածի 1-ին մասի 5-րդ և 6-րդ մասերով նախ​ա​տեսված ցուցակներում ներառվել է հայտը ներկայացնելու օրվանից հետո, ապա նրա տվյալ հայտը ենթակա չէ մերժման:

· սահմանվել է, որ եթե մասնակցի` հրավերով նախատեսված գնումներին մասնակցելու իրավունք ունենալու և (կամ) որակավորման չափանիշները բավարարելու մասին հայտով ներկա​յաց​ված հայտարարությունները որակվում են որպես իրականությանը չհամապա​տասխանող կամ մասնակիցը կամ առաջին տեղ զբաղեցրած մասնակիցը հրավերով սահմանված կարգով և ժամկետներում չի ներկայացնում հրավերով նախատեսված փաստաթղթերը, ապա այդ հանգամանքը համարվում է որպես գնման գործընթացի շրջանակում ստանձնված պարտավո​րու​թյան խախտում,
· նախատեսվել է, որ եթե գնումն իրականացվում է «Գնումների մասին» ՀՀ օրենքի 15-րդ հոդվածի 6-րդ մասի հիման վրա, ապա հրավերի ոչ գնային պայմաններին բավարարող բոլոր մասնակիցների հետ նույնպես վարվում են միաժամանակյա բանակցություններ՝ ներկայացված գների նվազեցման նպատակով,
· սահմանվել է, որ ՀՀ կառավարությանն առընթեր պետական եկամուտների կոմիտեի լրացուցիչ տեղեկատվությունը ներկայացվում է ինչպես առաջին տեղը զբաղեցրած մասնակցի կողմից` կոմիտեից ստացված գրավոր տեղեկատվությունը գնահատող հանձնա​ժողովին ներկայացմամբ, այնպես էլ կոմիտեի կողմից տրված նոր տեղեկա​տվությամբ: «Ֆինանսական միջոցներ» որակավորման չափանիշի մասով արձանագրված անհամապատասխանությունը կարող է շտկվել ինչպես առաջին տեղը զբաղեցրած մասնակցի կողմից կոմիտեից ստացված գրավոր տեղեկատվությունը գնահատող հանձնաժողովին ներ​կա​յաց​մամբ, այնպես էլ կոմիտեի կողմից տրված նոր տեղեկատվությամբ: Ընդ որում, գնահատող հանձնաժողովի կամ քարտուղարի կողմից կոմիտեին կրկնակի հարցում չի կատարվում:
Վերոգրյալով պայմանավորված` ՀՀ ֆինանսների նախարարի 02/03/2018թ. թիվ 75-Ա հրամանով (այսուհետ` Հրաման) (ուժի մեջ է մտել 03/03/2018թ.) փոփոխություն են կատարվել ՀՀ ֆինանսների նախարարի 24/05/2017թ. N 237-Ա, N 238-Ա, N 243-Ա, N 244-Ա, N 245-Ա, N 246-Ա, 25/05/2017թ. N 247-Ա, N 248-Ա, N 249-Ա, N 250-Ա, 30/05/2017թ. N 261-Ա, N 262-Ա, N 263-Ա և N 264-Ա հրամաններում, որով գնումների գործընթացներում օգտագործվող հայտարարությունների և հրավերների օրինակելի ձևերը հաստատվել են նոր խմբագրությամբ: 

Հրամանը հրապարակված է www.procurement.am կայքի «Օրենսդրություն» բաժնի «Ֆինանսների նախարարի հրամաններ» ենթաբաժնում, իսկ հիշյալ հրավերների օրինակելի ձևերը (MS Word տարբերակով)` նույն բաժնի «Փաստաթղթերի օրինակելի ձևեր» ենթաբաժնում:

Վերոգրյալով պայմանավորված` խնդրում ենք գնման գործընթացներ կազմակերպելիս առաջնորդվել հիշյալ իրավական ակտի պահանջներով:

Միաժամանակ խնդրում ենք սույն գրության պատճենը տրամադրել Ձեր համակարգում գործող ՊՈԱԿ-ներին (ՀՈԱԿ-ներին) և ՓԲԸ-ներին:

ՀՀ մարզպետարաններին խնդրում ենք սույն գրության պատճենը տրամադրել նաև մարզի վարչական սահմաններում գտնվող տեղական ինքնակառավարման մարմիններին՝ վերջիններիս խնդրելով նաև սույն գրության պատճենը տրամադրել իրենց համակարգում գործող ՀՈԱԿ-ներին և ՓԲԸ-ներին:         


                                                                                           ԱՐՄԵՆ ՀԱՅՐԱՊԵՏՅԱՆ
Կատ. Հանրային ֆինանսների կառավարման 
մեթոդաբանության վարչություն

